
திருக்குறள்
முதலாக ஆட்சியின் கடமைகளில் கல்வி வழங்குவதையும் ஓர் அரசியல் கடமையாகச் சேர்த்துக் கூறியவர். ஆட்சியின் திறனுக்கும், ஒழுக்கநெறி நிற்பதற்கும், வளமான வாழ்க்கை அமைவதற்கும், ஆன்மிக வாழ்க்கைக்கும் கல்வியே அடிப்படை!
391. கற்க கசடற கற்பவை கற்றபின்
நிற்க அதற்குத் தக.
படிப்பாயாக! குற்றங்கள் நீங்கப்படிப்பாயாக! படிக்க வேண்டியவற்றைப் படிப்பாயாக! படித்த பின் படித்த நெறிமுறைகளுக்கு ஏற்ப ஒழுகுவாயாக!
நாள்தோறும் கற்பது வாழ்க்கையின் இன்றியமையாக் கடமையாதலால் “கற்க' என்று ஆணையாகக் கூறுகிறார்.
கசடு - குற்றம். கற்கும் கல்வியின் குற்றம் என்று பொருள் கொள்வதை விட, தம் வாழ்வின் முன்னேற்றத்திற்குத் தடையாக உள்ள 'மனக்குற்றங்கள்’ என்று பொருள் கொள்ளுதல் சிறப்பு.
சிலர், இயற்கையிலேயே சில முறைகளில் வல்லுநராயிருப்பர். சில நிறைகள் பெற்றிருப்பர். ஆதலால் தமது முன்னேற்றத்திற்குத் தேவையான அறிவைத் தரக் கூடிய நூல்களைத் தேர்ந்தெடுத்துக் கற்க வேண்டும் என்பது கருதது.
கற்ற நூல்கள் தந்த அறிவின் வழி ஒழுகுதல் - வாழ்தல் வேண்டும். 391.
392. எண்என்ப ஏனை எழுத்துஎன்ப இவ்விரண்டும்
கண்என்ப வாழும் உயிர்க்கு.
எண்களை அடிப்படையாகக் கொண்ட கணித இயலும், எழுத்துக்களை அடிப்படையாகக் கொண்ட இலக்கியங்களும் இவ்விரண்டும் வாழ்பவர்களுக்குக் கண்கள் போன்றவை.
பொருளியலுக்கு அடிப்படையான கணித அறிவு, பொருள்களின் பெருக்கத்திற்குத் துணை செய்வதால், கண் என்று போற்றப் பெற்றது.
வாழ்வியலின் சிறப்புக்குரிய அறங்களை உணர்த்துவதால் இலக்கியம், கண் எனப் பெற்றது.
"வாழும் உயிர்க்கு” என்றதால், வாழாது பிழைப்பு நடத்துகிறவர்களை ஒதுக்கியவாறாயிற்று. - 392.
393. கண்உடையர் என்பவர் கற்றவர் முகத்துஇரண்டு
புண்உடையர் கல்லா தவர்.
தவத்திரு குன்றக்குடி அடிகளார் உரை 119

		 இப்பக்கம் கடைசியாக 9 ஆகத்து 2018, 20:53 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

